
SAOPŠTENJE ZA JAVNOST
Sjedinjene Države snažno podržavaju Vijeće za regionalnu saradnju, visoki zvaničnik rekao generalnom sekretaru RCC-a   
WASHINGTON/SARAJEVO, 22. jul/srpanj 2009. godine – Sjedinjene Države će nastaviti da pružaju snažnu podršku Vijeću za regionalnu saradnju (RCC) kao ključnom partneru u održavanju evro-atlantske perspektive zemalja Jugoistočne Evrope (JIE), rekli su visoki zvaničnici State Departmenta SAD-a generalnom sekretaru RCC-a, Hidi Biščeviću, tokom njegove dvodnevne posjete Washingtonu koja se završava danas.   

Vršilac dužnosti pomoćnika državnog sekretara za Evropu i Evroaziju u State Departmentu SAD-a, Stu Jones, podžao je RCC u očuvanju svoje sadašnje platforme prema političkim pitanjima u regionu kako bi se komuniciralo sa svim članicama i konsolidiralo regionalno vlasništvo kao stvarni okvir za saradnju i zajednički razvoj.   
Generalni sekretar Biščević informirao je v.d. pomoćnika sekretara Jonesa i druge zvaničnike Sjedinjenih Država o trenutnim izazovima s kojima se JIE suočava, također i u svjetlu proširenja EU. 
„Od strateškog je značaja da proces proširenja bude otvoren i da se dopuni sa EU i međunarodnom podrškom regionalnom ekonomskom, infrastrukturnom i socijalnom razvoju kao garanciji stabilnosti i prosperiteta ovog dijela Evrope“, rekao je Biščević. 
Zvaničnici su se složili da se RCC treba posebno usredsrediti na to da okupi zemlje JIE oko razvojnih projekata, te naglasili potrebu da se obezbijedi opšta uključenost kao osnovno pravilo za RCC, kao i da se nađe trajno rješenje pitanja učešća svih članica unutar RCC-ovog okvira. 
„Usklađen ekonomski razvoj, kao preduslov za regionalnu stabilnost, mora biti svima u interesu i ne može se postići bez učešća cijelog regiona“. 

V.d. pomoćnika sekretara Jones naglasio je da će Sjedinjene Države nastaviti da rade sa EU na uspostavljanju stalne stabilnosti i saradnje u JIE, ali je dodao da i lideri iz regiona također moraju pokazati veći stepen samoodgovornosti u rješavanju preostalih otvorenih pitanja u regionu. 
On je podržao inicijativu da se krajem ove godine održi konferencija na visokom nivou, koju će organizirati predsjedavajući EU i Evropska komisija uz aktivno učešće RCC-a, a koja će se usredsrediti na evropsku perspektivu Zapadnog Balkana, te se baviti nepovoljnim uticajima finansijske krize na region i jačanjem regionalne saradnje u JIE.  
Generalni sekretar Biščević odvojeno se sastao sa Dan Rosenblumom, koordinatorom pomoći Sjedinjenih Država Evropi i Evroaziji, kako bi razgovarali o ekonomskoj situaciji u JIE. Sastancima su također prisustvovali i Jason Hayland, direktor Ureda za centralnu i južnu Evropu, Henry Kelley, državni koordinator RCC-a, i John Boris, savjetnik za RCC. 
Generalni sekretar RCC-a također je imao razgovore sa podpredsjednikom Svjetske banke, Shigeo Katsuom, i drugim zvaničnicima. Upozorio je da bi svjetska ekonomska kriza mogla da ima ozbiljan uticaj na ekonomije država u JIE. 
„Sadašnja kriza može uticati na opšte političke i socijane uslove u regionu, te je potreban jači angažman međunarodnih finansijskih institucija kako bi se izradili i proveli odgovarajući regionalni i državni programi oporavka u cilju neutralizacije njenih uticaja“. 
Generalni sekretar Biščević zahvalio se podpredsjedniku Katsuu na snažnoj podršci Svjetske banke RCC-u u njegovoj prvoj godini postojanja, a naročito na projektima uspostavljanja Regionalnog centra za borbu protiv požara u Jugoistočnoj Evropi i Fonda osiguranja od prirodnih katastrofa za Jugoistočnu i Centralnu Evropu za koje se očekuje da će biti finalizirani u skoroj budućnosti. Također je pozvao Banku da podrži razvoj Regionalne strategije istraživanja i razvoja na Zapadnom Balkanu koja je u fazi izrade pod pokroviteljstvom RCC-a.    

Podpredsjednik Katsu naglasio je da Svjetska banka ostaje važan partner RCC-u u promociji razvoja u Jugoistočnoj Evropi u korist svim njenim građanima. 

_________________________

Kao nasljednik Pakta stabilnosti za Jugoistočnu Evropu, Vijeće za regonalnu saradnju (RCC) pomaže regionalnu saradnju te podržava evropske i evro-atlantske integracije u Jugoistočnoj Evropi. Vijeće se u svom radu fokusira na šest prioritetnih područja: ekonomski i društveni razvoj, infrastruktura i energetika, pravosuđe i unutrašnji poslovi, sigurnosna saradnja, izgradnja ljudskih potencijala, te parlamentara saradnja kao tematika koja prožima sva područja. Sjedište RCC-a je u Sarajevu, Bosna i Hercegovina.

